REZIME RADA
Glavni cilj ovog rada je bio da se  utvrdi sposobnost govorne percepcije kod djece s teškoćama čitanja i pisanja. U skladu s navedenim  određeni su i parcijalni ciljevi koji su se odnosili na utvrđivanje trajanja okluzije, trajanja vremena uključenja glasa, maksimalne brzine premještanja artikulacije, sposobnosti govorne percepcije kod djece s teškoćama čitanja i pisanja, kao i razlike u sposobnosti govorne percepcije između djece s teškoćama čitanja i pisanja i kontrolne skupine. Jedan od parcijalnih ciljeva je bio i utvrditi da li postoje razlike u sposobnosti govorne percepcije unutar skupine djece s teškoćama čitanja i pisanja različitih fonoloških sposobnosti, kao i  povezanost između fonoloških sposobnosti i govorne percepcije.

Uzorak ispitanika su činili ispitanici sa teškoćema čitanja i pisanja, dobiveni iz populacije učenika redovnih osnovnih škola od trećeg do šestog razreda na području Općina Tuzla i Živinice. Verifikacija djece sa teškoćama čitanja i pisanja provedena je materijalom za provjeru vještine čitanja (Jednominutni ispit glasnog čitanja, Furlan, 1965; Lista riječi za provjeru vještine čitanja, Matanović-Mamužić, 1982) i razumijevanje pročitanog, te  na osnovu procjene grafomotorike, ispitivanja pisanja  po diktatu i procjene pismenog sastava. Uzorak ispitanika obuhvatio je 41 dijete sa teškoćama čitanja i pisanja i 41 dijete bez teškoća čitanja i pisanja.

Ispitivanje je obuhvatilo procjenu vremena uključenja glasa, trajanje okluzije, maksimalnu brzinu premještanja artikulacije, govorne percpcije i fonoloških sposobnosti.

Zadatak ispitanika je bio da izbroje od 1 do 10, da tri puta brzo ponove logatom PATAKA, da tri puta brzo ponove logatom PA, logatom TA i logatom KA, na osnovu čega je analizirana govorna pokretljivost artikulatora. Ispitni postupak za procjenu sposobnosti i dužine trajanja govorne percepcije obuhvatio je zadatak u kojem se od djeteta tražilo da među izgovorena dva sloga odredi da li su oni isti ili različiti. U ovom zadatku korišten je /ba/-/da/ kontrast. Također je korišten ploziv-frikativ (/ba/-/za/) i ploziv-sonant (/ba/-/va/) kontrast. Implementiran je i kontinuum foneme u jednosložnim riječima /bak/, /dak/, /zak/ i /vak/, što je rezultiralo u sljedeće kontinuume: /bak/-/dak/, /bak/-/vak/, /bak/-/ zak/.  Za procjenu govorne percepcije djetetu su čitani parovi riječi koje slično zvuče iz Acadia Test razvoja sposobnosti (Novosel, 1995). Za utvrđivanje fonoloških sposobnosti korišten je “Dijagnostički komplet za ispitivanje sposobnosti govora, jezika, čitanja i pisanja u djece” (Bjelica i Posokhova, 2001), dio koji se odnosi na ispitivanje stanja jezičkog sistema u učenika s teškoćama u čitanju i pisanju – Fonematski procesi. 

Rezultati istraživanja su pokazali da djeca s teškoćama čitanja i pisanja imaju duže trajanje okluzije, duže trajanje vremena uključenja glasa u odnosu na svoje vršnjake bez teškoća, kao i da su sporija u brzini premještanja artikulacije. Djeca s teškoćama čitanja i pisanja su pokazala sporiju pokretljivost usana, vrha i zadnjeg dijela jezika u odnosu na svoje vršnjake bez teškoća.

Djeca sa teškoćama čitanja i pisanja i djeca bez teškoća u prostoru grupe varijabli za procjenu govorne pokretljivosti artikulatora najviše su se razlikovala u dužini trajanja logatoma PATAKA u tri ponavljanja, trajanju okluzije glasa /t/ prilikom izgovora logatoma PATAKA i trajanju okluzije glasa /d/ prilikom izgovora broja sedam. 

Rezultati su pokazali da su djeca s teškoćama čitanja i pisanja imala duže vrijeme govorne percepcije na kontinuumu ploziva, frikativa i sonanta u odnosu na svoje vršnjake bez teškoća. Također su pravila više grešaka prilikom davanja odgovora na zadacima govorne percepcije na kontinuumu ploziva, frikativa i sonanta.

Djeca sa teškoćama čitanja i pisanja i djeca bez teškoća u prostoru grupe varijabli za procjenu govorne percepcije na kontinuumu ploziva, frikativa i sonanta najviše su se razlikovala u dužini trajanja odgovora na kontinuumu kontrasta BA_PA, GA_DA i GA_KA.

Utvrđeno je i da su djeca s teškoćama čitanja i pisanja imala duže vrijeme govorne percepcije na kontinuumu /bak/, /dak/, /zak/ i /vak/ u odnosu na svoje vršnjake bez teškoća, kao i da prave više grešaka prilikom davanja odgovora na zadacima govorne percepcije na kontinuumu /bak/, /dak/, /zak/ i /vak/.

Djeca sa teškoćama čitanja i pisanja i djeca bez teškoća u prostoru grupe varijabli za procjenu govorne percepcije na kontinuumu /bak/, /dak/, /zak/ i /vak/ najviše su se razlikovala u dužini trajanja odgovora na kontinuumu kontrasta VAK_VAK i DAK_DAK.

Djeca s teškoćama čitanja i pisanja imala su duže vrijeme govorne percepcije na kontinuumu jednosložnih i dvosložnih riječi u odnosu na svoje vršnjake bez teškoća. Također su pravila više grešaka prilikom davanja odgovora na zadacima govorne percepcije na kontinuumu jednosložnih i dvosložnih riječi.

Djeca sa teškoćama čitanja i pisanja i djeca bez teškoća u prostoru grupe varijabli za procjenu govorne percepcije na kontinuumu jednosložnih i dvosložnih riječi najviše su se razlikovala u ukupnom broju tačnih odgovora, dužini trajanja odgovora na kontinuumu kontrasta žena-vena i rep-red.

Djeca sa teškoćama čitanja i pisanja različitih fonoloških sposobnosti u sposobnosti govorne pokretljivosti artikulatora najviše su se međusobno razlikovala u dužini trajanja srednjeg logatoma PATAKA u tri ponavljanja, vremenu uključenja glasa “k” prilikom izgovora logatoma PATAKA, dužini trajanja srednjeg logatoma PA u tri ponavljanja i dužini ukupnog trajanja logatoma PA u tri ponavljanja, dok su se u sposobnosti govorne percepcije na kontinuumu ploziva, frikativa i sonanta najviše razlikovala u dužini trajanja odgovora na kontinuumu kontrasta sa-za, za-za i da-sa. Djeca sa teškoćama čitanja i pisanja različitih fonoloških sposobnosti se međusobno nisu razlikovala u sposobnosti govorne percepcije na kontinuumu /bak/, /dak/, /zak/ i /vak/, dok su se na kontinuumu jednosložnih i dvosložnih riječi najviše razlikovala u dužini trajanja odgovora na kontinuumu kontrasta BOR_TOR, CRV​_CRV, TOR​​​_FOR, MIŠ_VIS, NU_NU, PRU_SKU. Povezanost između fonoloških sposobnosti i sposobnosti govorne percepcije kod djece s teškoćama čitanja i pisanja je utvrđena na manjem broju varijabli.

